
দর দর রক্তধারা বহিতে লাগিল

কুচযুগ ফাটি; মরি, সরস দাড়িম

ফাটিল সহসা যেন, কিম্বা যুগ শৈল,

উদ্গীরিতে প্রস্রবণ লাগিল রক্তের।
কতক্ষণে সচেতন সহসা আপনি

ভীমা; আলোড়িত তনু মহাক্রোধ ভরে

দুলিতে লাগিল ঘন মুক্তকেশ জাল।

ধরি অসি পুনঃ শ্যামা আক্রমিলা রোষে

রক্তবীজে; ক্ষণে মাত্রে, জর জর অঙ্গ

করিলা শূরের রক্তে, ভাসাইয়া ধরা।

কিন্তু কি আশ্চর্য্য! তেজ বাড়িতে লাগিল

অসুরের, যত রক্ত পড়ে বসুধায়,

পুনঃ পুনঃ কালিকার প্রচণ্ড আক্রমে;

নির্ব্বাণ না হয়ে অগ্নি জ্বলে যথা আরো

বায়ুর আক্রমে। অবসন্ন তবে কালী,

দাঁড়াইলা রণে; দিক্ দেখিতে লাগিলা

রক্তবীজ ময় যেন; এক এক বিন্দু

রক্ত পড়ি যেন ভূমে দনুজ শ্রেষ্ঠের,

প্রসবিছে কোটি কোটি নূতন অসুর

সতেজ শরীর। দেরী অবাক হইলা।

গণিতে লাগিলা মনে বিষম বিপদ।

তমময়ী যবনিকা হেন কালে নিশা

